
Impluwensiya at Inspirasyong Dulot 
ng The Xavier Stage sa Lipunan sa 
Pamamagitan ng Sining-Pagtatanghal
The Xavier Stage Influences and Inspires Society 
Through the Performing Arts

Hobart P. Savior
Xavier University
hsavior@xu.edu.ph

Abstrak

Binabakas at sinusuri ng artikulong ito ang kasaysayan at patuloy na 
gampanin ng The Xavier Stage (TXS), ang repertoryong kompanyang 
panteatro ng Xavier University - Ateneo de Cagayan. Itinatag 
noong 2010, pinagsasama nito ang malikhaing produksiyon, kultural 
na paghubog, at panlipunang pakikilahok sa pamamagitan ng mga 
pangunahing programa nito: Bantawan (edukasyonal na teatro), Teatro 
Talakayan (pagsasanay panteatro), Bulig (panlipunang abot-tulong), 
Paglimbag (serbisyong pang-ekstensiyon), at Lab Prod (laboratoryo ng 
produksiyon). Pinagtitibay ng mga ito ang praktika ng kompanya sa 
teatro, at nagbibigay-ambag sa edukasyon, pamumuno, at pag-unlad 
pantao at panlipunan.

Gumagamit ang TXS ng realismo bilang pangunahing anyo habang 
nag-eeksperimento sa iba pang mga lapit pampanitikan, genre, 
at pamamaraan upang maikontekstuwalisa ang mga klasiko at 
kontemporanyong dula sa lokal na realidad. May hakbang-hakbang 
o ladderized ito na programa ng paghubog sa mga artista na 
sistematikong nagpapalago sa kakayahan, pagpapahalaga, pananagutan, 
at panlipunang kamalayan ng mga kasapi sa pamamagitan ng mga 

palihan, pagsasanay, paglahok sa iba’t ibang pagtatanghal, talakayan, 
usapan, at pananaliksik. Patunay rito ang pakikibahagi ng TXS sa mga 
pambansa at pandaigdigang pista ng sining, kolaborasyon sa iba’t ibang 
institusyong pangkultura, at pagtugon sa mga krisis sa pamamagitan 
ng mga inisyatiba sa sining ng pagtatanghal. Noong pandemya, 
nakaangkop ang TXS sa mga digital na plataporma habang pinananatili 
ang mga gawaing abot-tulong at pagsasanay. Sa ikalabinlimang taon 
nito bilang isang matatag na organisasyong panteatro sa Mindanao, 
ipinapamalas ng TXS kung papaanong ang isang kompanyang nakabase 
sa unibersidad ay maaaring makaapekto at makapagbigay-inspirasyon 
sa lipunan sa pamamagitan ng pagsasanib ng artistikong kahusayan, 
edukasyon, paghubog, at aksiyong panlipunan.

This article traces and examines the history and continuing role of The 
Xavier Stage (TXS), the resident repertory theater company of Xavier 
University - Ateneo de Cagayan. Established in 2010, TXS integrates artistic 
production with cultural formation and social engagement through its core 
programs: Bantawan (educational theater production), Teatro Talakayan 
(formation and capacity building program), Bulig (social outreach program), 
Paglimbag (extension program), and Lab Prod (laboratory production). 
These programs strengthen the company’s theater practice and contribute 
to education, leadership, and human and social development.

TXS uses realism as its primary form while experimenting with other 
theatrical approaches, genres, and devices to contextualize classic and 
contemporary works for local realities. The ladderized artist formation 
program systematically develops competence, values, responsibility, and 
social awareness among members through workshops, training sessions, 
exposure to various performances and events, dialogues, conversations, 
and research. The company has participated in national and international 
festivals, forged collaborations with cultural institutions, and responded to 
crises through performing arts-based initiatives. During the pandemic, it 
adapted to digital platforms while sustaining outreach and training. Now 
in its fifteenth year and as a sustained theater organization in Mindanao, 
TXS demonstrates how a university-based company can influence and 
inspire society by combining artistic excellence with education, formation, 
and social action.

Mga Susing-salita

repertoryong teatrong pampamantasan, teatro, adbokasiya, aksiyong 
panlipunan, teatrong Mindanao

university reper tor y theater, theater, advocacy, social action, 
Mindanao theater

Si Hobart P. Savior ay kasalukuyang direktor ng Xavier Center for 
Culture and the Arts sa Xavier University kung saan nagtuturo siya ng 
wikang Ingles at Panitikan. Siya ang Tagapagtatag at Artistic Director 
ng The Xavier Stage at punong ehekutibo at artistic director ng Infinite 
Lotus Productions. Naglilingkod siya bilang pangalawang tagapangulo 
ng Pambansang Komite sa Dramatic Arts ng Pambansang Komisyon 
para sa Kultura at mga Sining (NCCA). Bukod dito, nagsisilbi rin siyang 

Natamo ni Hobart ang kaniyang doktorado sa Pag-aaral ng Wika sa 

Kabilang sa kaniyang espesyalisasyon ang pagtuturo at pananaliksik sa 
pag-aaral ng wika; edukasyong kultural; kulturang Mindanao at folklore; 

at pagtatanghal; at pangangasiwa ng mga pista.

Isang repertoryong kompanyang panteatro ang The Xavier Stage (TXS) 
na nakabase sa Xavier University. Taglay nito ang tunguhing itaas ang 
sosyo-kultural at sosyo-politikal na diskurso sa pamamagitan ng drama. 
Nagtatanghal ito ng mga edukasyonal na produksiyon na nagtataguyod 
ng sining at kulturang Filipino. Sinisiyasat ng TXS ang dinamika ng mga 
panlipunang realidad upang makapaghandog, hindi lamang sa mga estudyante 
ng unibersidad kundi pati na rin sa mga manonood mula sa iba’t ibang panig 
ng Hilagang Mindanao, ng mga pagtatanghal na nakaugat sa panlipunan, 
kultural, at politikal na konteksto. Bukod dito, nagsasagawa rin ang 
kompanya ng mga programang panlipunan na nakatuon sa pangangailangan 
ng mga kabataan sa komunidad. Nagsusulong ang TXS ng pagpapaunlad ng 
tao sa pamamagitan ng sining ng pagtatanghal.

Itinatag ko ang TXS upang magsilbing plataporma ng pagtatanghal ng 
mga teksto’t naratibo na humahamon sa umiiral na kalagayan ng pamayanan 
at sa sensibilidad ng mga manonood. Ito ay upang magtaguyod ng pagkakaisa 
para sa panlipunang pagkilos, habang kinahaharap nila ang kanilang mga 
panlipunang realidad. Ginagamit ng kompanya ang kapangyarihan ng 
teatro para sa pagbabagong panlipunan sa pamamagitan ng pagtatanghal 
ng mga dulang may kaugnayan sa kapangyarihan, kawalang pagkakapantay-
pantay, marginalisasyon, at iba pa. Sa ganitong gana, nilalayon ng artikulo 
na ibahagi ang kasaysayan at mga pangunahing adhikain ng TXS, at itampok 
ang ebolusyon nito sa paglipas ng mga taon bilang isa sa mga pinakamatatag 
na repertoryong kompanya sa Mindanao, kung hindi man sa buong bansa.

Ang Pagkakatatag ng The Xavier Stage

Noong Nobyembre 2010, inimbitahan ko ang mga estudyante, guro, at 
kawani ng Xavier University na interesado maging artista at production crew 
para sa pagtatanghal ng Ulilang Tahanan ni Wilfrido Ma. Guerrero, para sa 
pagdiriwang ng Buwan ng Sining ng susunod na taon. Layon ko rin noon 
na bumuo na ng repertory theater company na huhubog sa danas panteatro 
ng mga mag-aaral, kaguruan, staff, at alumni ng unibersidad, pati na ng 
komunidad. Ito ang naging daan upang mabuo ang TXS, isang kompanyang 
panteatro, noong 27 Disyembre 2010. Sa mismong petsa ng pagkakabuo, 
nagdaos ng unang pulong ang organisasyon. Pagpupulong ito para sa daloy 
ng kuwento, at pagbabasa ng iskrip. Naging isa sa mga residenteng kompanya 
ng sining-pagtatanghal sa Xavier University ang The Xavier Stage sa ilalim 
ng Xavier Center for Culture and the Arts. Ulilang Tahanan ang naging una 
nitong produksiyon.

Ninais ng TXS na hindi lamang limitado sa mga estudyante ang 
karanasang panteatro sa unibersidad sapagkat ang pakikipagtulungan sa 
mga alagad ng sining mula sa iba’t ibang edad at antas ng karanasan ay 
nagpapalawak sa praktika at paglikha ng kahulugan ng kompanya. Sa madaling 
sabi, binubuo ang The Xavier Stage ng mga estudyante at mga artistang 
mula sa komunidad, guro, at mga lider na sumusulong sa mga layunin ng 
kompanya. Itinataguyod at pinauunlad ng The Xavier Stage ang mga artistang 
may kakayahang makaapekto at makapagbigay-inspirasyon sa lipunan sa 
pamamagitan ng sining-pagtatanghal, at isinusulong din nito ang kultural 
na pagbabagong-buhay at pagpapaunlad ng manonood sa pamamagitan ng 
mga sumusunod na programa: Bantawan (edukasyonal na teatro/educational 
theater production), Teatro Talakayan (pagsasanay panteatro/formation and 
capacity building program), Bulig (panlipunang abot-tulong/social outreach 
program), Paglimbag (serbisyong pang-ekstensiyon/extension program), at 
TXS Lab Prod (laboratoryo ng produksiyon).

Ang Sining ng Teatro sa Loob ng Unibersidad

Itinatanghal ng The Xavier Stage ang mga edukasyonal na produksiyong 
panteatro nito sa ilalim ng Bantawan program. Nagtataguyod at nagsasalamin 
ang naturang programa ng kulturang Filipino, mga pamana, katotohanan, 
at sensibilidad ng sambayanan. Tinitiyak nitong ang mga pagtatanghal ay 
mahalagang bahagi ng kabuoang proseso ng pagtuturo at pagkatuto sa Xavier 
University, at kaakibat ng balangkas ng pormasyon ng Xavier Center for 
Culture and the Arts. Ang mga produksiyong ito ay nagpapalaganap ng mga 
pagpapahalagang Filipino at tumatalakay sa mga isyung panlipunan at mga 
realidad ng ating panahon. Pinayayaman din nito ang karanasang akademiko 
ng pamayanan, kaya’t naiaangat at napalalawak ang kamalayan ng mga tao sa 
pamamagitan ng pagtatanghal panteatro bilang kapwa panitikan at pilosopiya.

Pagkatapos ng bawat pagtatanghal, nagsasagawa ang The Xavier Stage 
ng isang talkback session upang sagutin ang mga katanungan ng audience, at 
linawin ang mga isyung inilapit sa mga manonood. Higit pa sa palakpak, 
nagsisilbing sukatan ng kompanya ang kalidad ng talakayan sa mga talkback 
session, pati na ang mga pakikipag-ugnayan sa harap ng tanghalan upang 
masukat ang epekto ng produksiyon. Ipinapakita rin nito ang malalim na 
pakikilahok, interaksiyon, at partisipasyon ng audience. Tunay na may 
matibay na ugnayan ang kompanya at ang mga akademikong yunit ng Xavier 
University. Inilalakip din kasi ng piling mga departamento mula sa basic 
education at higher education ang mga produksiyon at programa ng TXS 
sa kanilang mga silabus at balangkas ng kurso bilang bahagi ng kanilang 

mga pang-akademikong pangangailangan, gawaing pampaaralan, at mga 
performance task. Tinutulungan ng mga klaster na ito ang TXS na mapanatili 
ang kanilang mga gawain sa pamamagitan ng pagpapaunlad at pakikipag-
ugnayan sa mga manonood. Bukod dito, inilalapit din sa komunidad ang mga 
edukasyonal na produksiyong panteatro ng Bantawan sa pamamagitan ng 
pakikipag-ugnayan ng kompanya sa mga manonood mula sa iba’t ibang antas 
ng mga institusyong pang-edukasyon sa Hilagang Mindanao.

Nagsasagawa rin ang The Xavier Stage ng isang programang pangkultura 
at pangsining na tinatawag na Teatro Talakayan tuwing ikalawa, ikatlo, at 
huling Miyerkoles ng bawat buwan bilang bahagi ng kanilang regular na 
pagsasanay. Mayroon ding mga masinsinang palihan na isinasagawa tuwing 
bakasyon mula sa akademikong taon at tuwing tag-init. Layunin ng programa 
na paunlarin ang pedagohiya ng kompanya sa pamamagitan ng serye ng mga 
workshop mula sa batayang kaalaman hanggang sa mas mataas na antas ng 
sining panteatro, pag-arte, at pagtatanghal. Kabilang din sa naturang palihan 
ang pagsasanay sa disenyo at teknikal na aspekto ng entablado; mga lektura 
tungkol sa kasaysayan ng teatro at teatro sa Pilipinas; at mga talakayan hinggil 
sa proseso ng paglikha. Isinasagawa ang Teatro Talakayan sa pamamagitan 
ng in-service training o pagsasanay na pinangungunahan ng inimbitahan na 
kilalang artista o alagad ng sining.

Nakikilahok naman ang TXS sa mga proyektong naglilingkod sa lipunan 
sa pamamagitan ng programang Bulig. Ipinatutupad nito ang “Akay sa mga 
Bata,” isang programang pansining para sa mga kabataang Talaandig sa 
Miyarayon, Bukidnon; at Zamboanguita, Malaybalay, Bukidnon. Nagbibigay 
rin ang kompanya ng mga pagtatanghal sa mga piling lugar hinggil sa 
kalusugang pangkaisipan, sustenableng sanitasyon, kalikasan, at pamamahala 
ng basura. Gayundin, nagsasagawa ang TXS ng mga serbisyong pang-
ekstensiyon na tinatawag na Paglimbag. Ito ay nasa anyo ng mga tulong sa 
produksiyon at teknikal na aspekto sa pagtatanghal. Boluntaryong lumalahok 
ang mga miyembro ng TXS sa iba’t ibang programa sa loob at labas ng 
kampus, kabilang na ang mga gawain ng komunidad at ng lokal na pamahalaan 
ng Lungsod ng Cagayan de Oro. Tumatayo ang mga miyembro bilang mga 
tagapamahala ng produksiyon, tagapamahala ng entablado, katulong sa 
pagtatanghal (production assistant), at iba pang tungkulin. Karamihan sa mga 
gawaing ito ay nakatuon sa panlipunang pagkilos na naglalayong tumulong sa 
kapwa at tumugon sa mga pangangailangan ng komunidad para sa kaunlaran. 
Ang kompanya ay naninindigan sa bisyon at misyon ng Xavier University—
isang pamantasang Filipino at Heswita na nakatuon sa kabuoang pag-unlad ng 
mga mamamayan ng Mindanao, ng Pilipinas, at ng rehiyong Asya-Pasipiko.

Mula noong 2012, tumanggap na ang The Xavier Stage ng maraming 
parangal at pagkilala mula sa Magis Awards, ang institusyonal na parangal 

ng Xavier University. Ipinapalaganap din ng kompanya ang ngalan ng Xavier 
University sa pamamagitan ng mga pagtatanghal nito at pakikilahok sa iba’t 
ibang pista at proyekto ng mga pambansang institusyon tulad ng Pambansang 
Komisyon para sa Kultura at mga Sining (NCCA) at Sentrong Pangkultura 
ng Pilipinas (CCP).

Ang Ladderized Artists’ Formation Program (LAFP) ng 
The Xavier Stage

Ang Bantawan, Teatro Talakayan, Bulig, at Paglimbag ay mga kinakailangang 
programa para sa paghubog ng mga kasapi ng TXS. Sinasaklaw ng mga 
programang ito ang pagsasanay sa sining at produksiyon, mga pagtatampok 
at pagtalakay sa halaga ng kultura at sining, panlipunang paglilingkod, at mga 
seminar-workshop sa pamumuno. Bilang bahagi ng proseso ng pagrerekrut, 
pagsasanay, at pagtataya ng kasapi, itinatag ng kompanya ang apat-na-taong 
Ladderized Artists’ Formation Program (LAFP). Layunin ng programang ito 
na makapaghubog ng mga artistang may sapat na kakayahan sa sining ng 
teatro, pagganap sa dula, at teknikal na aspekto ng pagtatanghal—mga 
artistang may malalim na pagpapahalaga sa kulturang Filipino at sining, 
may natatanging pag-uugali, personalidad, mga pagpapahalaga, kakayahang 
mamuno, at malasakit sa kapwa.

Tinatasa ng The Xavier Stage ang pagganap ng mga kasapi at katayuan 
bilang mga artista sa pamamagitan ng LAFP at mga proyektong kaugnay nito. 
Nagsisimula ang proseso sa mga audition at panayam. Ang mga makapapasa 
sa audition ay tinatawag na mga aplikante at saka sila sumasailalim 
sa mga batayang palihan sa teatro na kinabibilangan ng integratibong 
teatro, improvisation, mga pangunahing teknik sa pag-arte, ensemble, at 
pagtatanghal. Isinasagawa rin ang mga sesyon sa sosyo-cultural at leadership 
training, team-building, pati na ang mga aktibidad sa pagbubuklod ng 
komunidad upang matiyak na taglay ng mga aplikante ang mga adhikain 
ng kompanya sa larangan ng kamalayang kultural, pagpapahalaga, at 
panlipunang pagkilos.

Matapos makumpleto ang mga mas mataas na antas ng pagsasanay 
at palihan, umaakyat ang mga aplikante sa susunod na mga antas bilang 
apprentice, resident artist I, at resident artist II. Ang LAFP ay may sistematikong 
paraan ng pagsusuri at pagsubaybay sa pagganap, talento, at pakikilahok 
ng mga artista upang isulong ang pag-unlad ng sining, pagkamalikhain, at 
inobasyon ng kompanya. Masasalamin ang lahat ng kanilang mga natamong 
kaalaman, kasanayan, at ambag sa iba’t ibang produksiyong itinatanghal.

Ang Hinahangad na Anyo

Karamihan sa mga grupong panteatro sa Mindanao ay gumagamit ng mga 
katutubong materyal—mga musika, galaw, sayaw, naratibo at teksto, 
na itinatanghal sa dula. Gumagamit ang TXS gayunman ng realismo sa 
pagtatanghal ng mga klasiko at kontemporanyong dula. Kontekstuwalisado at 
lokalisado ang mga dula ng TXS upang ipakita ang mga panlipunang realidad. 
Ang proseso ng pagbubuo ng kahulugan sa teatro ay hinuhugot mula sa 
kaalaman at pag-unawa sa lokal na kapaligiran o komunidad. Ang aspektong 
ito ng sining ng pagtatanghal ay nagbibigay-daan sa kompanya upang suriin 
ang dula, ang layunin nito, at ang nilalaman. Halimbawa, ang adaptasyon 
ng kompanya sa Ulilang Tahanan ni Wilfrido Ma. Guerrero ay nagpakita ng 
isang mahigpit at patriyarkal na pamilyang Cagay-anon na umiiral noong 
2010. Itinanghal din ng TXS ang New Yorker in Tondo ni Marcelino Agana, Jr. 
na nakapaloob naman sa kasalukuyang panahon upang ipakita ang epekto ng 
kultural na asimilasyon at kolonyal na mentalidad sa ugnayang panlipunan. 
Sa parehong kontekstuwalisado at lokal na bersiyon ng mga dula, madaling 
nakauugnay ang mga manonood sa sensibilidad at karanasan ng mga tauhan.

Nakatuon ang The Xavier Stage sa realismo bilang anyo ng pagtatanghal 
ngunit nagsasaliksik rin ito ng iba’t ibang representasyonal at presentasyonal na 
anyo ng sining sa teatro at semyotika. Ginagamit ng kompanya ang mga galaw 
at sayaw, awitin, surreal na ekspresyon at ilusyon, mga projection ng digital 
media, mga tanda at simbolo, upang magpahiwatig o magpalalim ng mga 
kahulugan. Sa bersiyon ng TXS ng Hamlet ni William Shakespeare, ginawang 
tagapagmana si Hamlet ng isang korporasyong pampagmimina na tinawag 
na “Recursos.” Ang dula ay inilunan sa kontemporanyong Surigao kung 
saan lantad ang mga tunggalian bunsod ng pagmimina. Sina Layeta Bucoy, 
ang mandudulang katuwang ng grupo, at ang kompanya ay tumatalakay ng 
mga isyung may kinalaman sa pagmimina sa Mindanao, at kung papaano 
maisasakonteksto si Shakespeare sa kasalukuyan nang hindi nasasakripisyo 
ang talino at sensibilidad ng orihinal na materyal. Ang adaptasyong teksto 
ni Bucoy ay nagbibigay ng makabagong pagbasa sa dilema at pagkabaliw ni 
Hamlet. Sa halip na sundan ang maraming espasyo ng orihinal na materyal, 
pinili ng kompanya na gumamit ng isang pangunahing espasyo upang 
maipakita nang malinaw ang biswal na imahen ng produksiyon na nakatuon 
sa hinanakit at pagiging payak. Kaunting props sa kamay at mahusay na 
blocking at galaw ang tumulong sa paglilipat ng mga eksena. Ginawa ang 
entablado na isang napakalaking hukay ng minahan sa ilalim ng lupa. Sa 
gitna nito, may mga puting panel na concave at convex upang ilarawan ang 
isipan o kabaliwan ni Hamlet. Dahil dito, ang premise, pagtrato, at disenyo 
ng produksiyon ay nag-alok ng tatlong antas ng kahulugan. Una, ang lahat 

ay hinila papaloob sa buhay at mga ugnayan ng pamilya at kamag-anak ni 
Hamlet. Ikalawa, dinala ang lahat at nakulong sa isang malaking hukay 
ng minahan, na sumasagisag sa mga kasamaan at pagkakamaling idinulot 
ng pamilya at kamag-anak ni Hamlet sa lipunan at kalikasan. At ikatlo, 
kabatiran at kabaliwan ni Hamlet ang nagsilbing lente upang maunawaan ang 
layunin at tema ni Shakespeare hinggil sa katiwalian, kamatayan, kasakiman, 
at paghihiganti.

Itinanghal naman ng TXS taon-taon tuwing Mahal na Araw ang 
dulang Ang Pasyon ni Hesukristo mula 2014 hanggang 2019. Si Dr. Linda 
Manalo ang sumulat ng iskrip, at si Fr. Richard Ella, SJ ang nagsuri sa 
teksto upang matiyak ang katumpakan nito. Bahagi ng University Triduum 
ang produksiyon, at binubuo ang mga manonood ng mga retreatant at 
kasapi ng iba’t ibang parokya sa Cagayan de Oro. Noong Disyembre 2017, 
ipinakita naman ng kompanya ang isang muling pagsasadula ng Panunuluyan 
na nagpapaalala sa kapanganakan ni Hesus sa Bethlehem. Nagsilbing 
pagkakataon ang dalawang produksiyong ito para sa mga artista at crew ng 
kompanya upang magnilay sa kapanganakan, buhay, pasyon, pag-ibig, pag-
asa, at kaligtasan na hatid ni Hesukristo.

Pinapatibay naman ang pedagohikong paggalugad ng TXS sa anyo sa 
pamamagitan ng pagtatatag ng programang Lab Prod, isang laboratoryong 
produksiyon. Ang Lab Prod ay isang proseso ng pagtuturo na sinusuri ang 
dinamika ng sining sa entablado—mula sa pagpili ng materyal, artistikong 
paglalapat, audition, story conference, pagbasa ng iskrip, disenyo ng 
produksiyon, pamamahala ng produksiyon, blocking, curing, run-through, 
at set-up, hanggang sa pagbuo ng manonood, pagmamarket, at promosyon. 
Kabilang sa mga laboratoryong produksiyon ng TXS ang Paglilitis ni Mang 
Serapio (2013) ni Paul Dumol; Doc Resureccion: Gagamutin ang Bayan (2013) 
ni Layeta Bucoy; Isa Pang Mga Kuneho (2015)—isang twin bill na binubuo 
ng Mga Kuneho (2012) ni Guelan Varela Luarca at Isa Pang Kawing (2006) ni 
Steven Patrick Fernandez; Si Maria Isabella at ang Guryon ng Mga Tala (2016) 
ni Eljay Castro Deldoc; Babuyan Island (2017) ni German Gervacio; at Ang 
Bata sa Drum (2016) ni Dominique Beatrice La Victoria.

Ang mga kilalang repertoryong produksiyon naman ng TXS na 
tumanggap ng magagandang papuri ay kinabibilangan ng A Midsummer 
Night’s Dream ni William Shakespeare (salin ng Sining Kambayoka Ensemble 
Writer’s Pool; dramaturhiya ni Roger Garcia); New Yorker in Burgos ni 
Marcelino Agana, Jr. (adaptasyon at dramaturhiya ni Bart Savior); The Post 
Office ni Rabindranath Tagore (adaptasyon ni Rody Vera; dramaturhiya ni 
Bart Savior); Barracks ni Tenyente Fuego ni Edward Perez (dramaturhiya ni 
Bart Savior); Isa Pang Kawing ni Steven Patrick Fernandez (dramaturhiya ni 
Bart Savior); Ten Little Indians ni Agatha Christie (salin ni Don Pagusara; 

dramaturhiya nina Bart Savior at Roger Garcia); Arsenic and Old Lace ni 
Joseph Kesserling (adaptasyon at dramaturhiya ni Roger Garcia); Dial M 
for Murder ni Frederick Knott (salin ni Don Pagusara; dramaturhiya ni Bart 
Savior); A Respectable Wedding ni Bertolt Brecht (adaptasyon ni Boni Ilagan); 
Doc Resureccion: Gagamutin ang Bayan ni Layeta Bucoy (dramaturhiya ni Bart 
Savior); Singanin – Plays of Aspirations (isang twin bill na produksiyon ng 
Nang Lumuha ang mga Tala sa Gitna ng Lawa ni Arthur Casanova at Dula Ta ni 
Romeo Narvaez; dramaturhiya ni Bart Savior); at Dalawa sa Dalawang Gabi 
(isang twin bill ng Dalawa ni Luna Sicat Cleto at Dalawang Gabi ni Maynard 
Manansala; dramaturhiya ni Bart Savior). 

Sa kasalukuyan, patuloy na sumusubok ang kompanya ng iba’t ibang 
pamamaraan sa pagtatanghal sa entablado. Isang halimbawa nito ang 
pagsasanib ng klasikal, moderno, kontemporanyo, at post-moderno na mga 
porma ng teatro hangga’t nakatutulong ito sa malikhaing proseso mula sa 
pagsusulat hanggang sa pagtatanghal ng materyal. Inaasahan ng TXS na ang 
mga bago at makabagong pagtatanghal ay lalampas pa sa anyo at magbibigay 
ng bagong direksyon.

Mga Panandang-batong Tagumpay ng TXS 

Marami nang mga rehiyonal na theater festival at iba pang proyekto ang 
inorganisa ng The Xavier Stage mula nang maging lokal na katuwang at 
opisyal na tagapag-ugnay ito ng CCP Cultural Exchange Department, 
National Committee on Dramatic Arts ng NCCA, at Xavier Center for 
Culture and the Arts. Nakatulong ito sa pagpapatupad ng Kaling ng Sining: 
Arts for Healing and Transformation (2012) ng Cultural Exchange Department 
para sa mga biktima ng bagyong Sendong sa Lungsod ng Cagayan de Oro, 
at ng Sining Para sa Kalinaw (2017) para sa mga residenteng nawalan ng 
tahanan sa Lungsod ng Marawi na pansamantalang nanirahan sa Lungsod 
ng Iligan. Naging host din ang kompanya sa ika-7 Tanghal University Theater 
Festival (2013) at ika-10 Tanghal University Theater Festival (2016) na parehong 
idinaos sa Little Theater ng Xavier University. Noong 2012, nakilahok ang 
TXS sa ika-6 Tanghal University Theater Festival sa Mindanao State University–
General Santos City. Noong 2014, ang isa sa mga artista ng TXS na si Mary 
Chris Gebe ay naging bahagi ng kolaboratibong produksiyon sa okasyon ng 
ika-8 Tanghal University Theater Festival sa Lungsod ng Tagbilaran. Naging 
sponsor din ang kompanya sa kauna-unahang Tampok–Mindanao Theater 
Convergence (2018) sa Capitol University Theater at sa Little Theater ng 
Xavier University.

Lumahok ang The Xavier Stage sa iba’t ibang edisyon ng PASINAYA ng 
CCP. Itinanghal nito ang Babuyan Island (2012) ni German Gervacio; New 
Yorker in Burgos (2013) ni Marcelino Agana, Jr.; isang sipi mula sa sariling 
bersiyon ng Midsummer Night’s Dream (2015); at Dula Ta (2016) ni Romeo 
Narvaez. Sa pamamagitan ng mga pagtatanghal na ito, napalawak ng 
kompanya ang network nito at napagtibay ang relasyon sa CCP.

Noong 15 Nobyembre 2012, itinampok ng CCP ang produksiyon ng 
The Xavier Stage na Isa Pang Kawing ni Steven Patrick Fernandez bilang isa 
sa mga pangunahing kalahok sa ika-4 Pambansang Pista ng Teatro. Bukod dito, 
nakatanggap ang kompanya ng lokal na tour grant mula sa Cultural Exchange 
Department upang itanghal ang Singanin–Plays of Aspiration sa Mindanao State 
University–Iligan Institute of Technology; Xavier University; at Tagoloan 
National High School.

Noong 3 Marso 2017, itinanghal ng ARTIST, Inc. at ng Likhandula 
ang produksiyon ng TXS na Barracks ni Tenyente Fuego ni Edward Perez 
sa Unibersidad ng Pilipinas Los Baños. Dumalo rito ang mga kilalang 
personalidad sa teatro mula Luzon at Visayas, pati na rin ang ilang mga 
internasyonal na alagad ng sining na nakipag-ugnayan at nakipagtulungan 
sa iba’t ibang gawain. Pinahanga ng pagtatanghal ang mga manonood, 
kabilang na si Wilson “Bong” Billones mula sa Philippine Educational Theater 
Association (PETA).

Ang mga lokal na katuwang sa Lungsod ng Cagayan de Oro gaya ng 
Maria Reyna Xavier University Hospital Foundation, 4th Walls Events 
and Production, at Liceo de Cagayan University Alumni Association ang 
nag-isponsor sa mga pangunahing produksiyon ng The Xavier Stage. Ang 
mga pagtatanghal na ito ay naging mga fund-raising event para sa kanilang 
mga iskolarsyip at iba pang programang pang-edukasyon na tumutulong sa 
mga kapos-palad.

Ikinararangal naman ng The Xavier Stage na naimbitahan silang 
magtanghal ng kanilang adaptasyon ng A Midsummer Night’s Dream ni William 
Shakespeare sa Claire Isabel McGill Luce Auditorium ng Silliman University 
(SU), Lungsod ng Dumaguete, mula 13-14 ng Disyembre 2018. Ang SU 
Culture and Arts Council ang nag-imbita sa The Xavier Stage para sa ika-
57 nitong cultural season. Maganda ang pagtanggap ng mga manonood sa 
Dumaguete at Silliman sa pagtatanghal na ito ng TXS.

Higit pa rito, nominado rin sa Aliw Awards 2018 si Arnold Gabriel 
Bacungan para sa pinakamahusay na batang artista sa Dula Ta! at si Hobart 
Savior naman para sa pinakamahusay na direktor sa entablado (na hindi 

musikal) para sa Singanin–Plays of Aspiration. Ang mga nominasyong ito ay 
mga kapuri-puring tagumpay ng kompanya.

Teatro sa Panahon ng Pagtigil

Noong 2020, sa ika-10 season at anibersaryo ng teatro at sa pamumuno 
ni Josey Rex Soriano bilang Artistic Director (2019–2025), napilitan ang 
The Xavier Stage na isagawa at ipakita ang mga programa at produksiyon 
nito online upang makasabay sa sitwasyong dulot ng pandemya. Malubhang 
nakaapekto ang COVID-19 sa paglikha ng kahulugan sa teatro at sa industriya 
nito. Dahil sa ipinatupad na mga health protocol at community quarantines, 
huminto ang mga live performances, kaya’t itinigil ng Xavier University ang 
kanilang pinansiyal na suporta para sa mga programang pangkultura, pang-
artista, at pampaganap. Natigil muna ang mga gawain ng TXS dahil dito bago 
ito muling nagpatuloy sa online na pamamaraan.

Kinailangan ng kompanya na harapin ang iba’t ibang hamon at 
konsiderasyon upang matiyak na hindi mawawala ang kanilang mga 
manonood; na mananatili silang umiiral sa kamalayan ng komunidad 
pagdating sa mga gawaing panteatro; at upang maisali ang kanilang mga 
artista sa pansamantalang online na mga programa, proyekto, gawain, at 
produksiyon sa kabila ng pandemya. Una, naharap ang kompanya sa hamon 
ng paghahanap ng mga pamamaraan ng pagtatanghal ng mga online na 
produksiyon sa kabila ng kakulangan sa teknolohikal na kagamitan at mga 
pasilidad para sa biglaang paglilipat sa birtuwal na plataporma. Pangalawa, 
kinailangang makaangkop ang TXS sa mga pangangailangan sa tauhan 
at pangangailangang pang-artistiko kaya nagkaroon ng pansamantalang 
re-organisasyon upang umangkop sa digital at online na pagtatanghal at 
streaming ng mga produksiyon. Bukod pa rito, hinarap din ng TXS ang 
hamon na manatiling magtanghal bilang teatro at hindi gaya ng pelikula. 
Lahat ng mga hamong ito ay kailangang malampasan upang mapanatili ng 
TXS ang ugnayan at usapan sa pagitan ng mga artista at ng mga manonood.

Sa kabila ng mga hamong nagdulot ng pagtigil ng mga on-site na 
pagtatanghal, nagpatuloy ang The Xavier Stage at nakahanap ng mga solusyon 
sa paggawa ng mga video content. Ito ay sa tulong ng mga miyembrong 
matatag, may kakayahan, at bihasa sa mga online at digital na plataporma. 
Nagtagumpay din ang TXS sa layuning makalikha ang kanilang mga artista 
ng mga produksiyong panteatro online.

Mga Birtuwal na Theater Season ng The Xavier Stage

Nilikha ang TXS Extra bilang kauna-unahang online na theater season 
para sa akademikong taon na 2020-2021. Nagbigay ito sa mga manonood at 
mga tagasubaybay ng mga skit at sulyap sa mga karanasan at alaala sa teatro 
bago ang pandemya. Nagprodyus at nagsaliksik ito ng mga produksiyon, 
round-table discussions, at mga palabas tungkol sa teatro na inilathala sa 
kanilang mga social media platform. Pinakinabangan nito ang kasiningan ng 
kompanya at pinagsama-sama ang iba’t ibang aspekto ng teatro sa digital na 
entablado habang isinasaalang-alang ang mga limitasyong dulot ng panahong 
puno ng kawalang-katiyakan.

Kasama sa TXS Extra ang Bantawan + (Plus), isang script reading, 
monologue, at poetry reading ng mga piling akdang panteatro mula sa 
repertoryo ng TXS. Ang mga resident artist, alumni, at aplikante ng 
TXS ay naging bahagi ng pagbabasa ng mga naunang gawa ng kompanya. 
Nariyan din ang Teatro Talakayan + (Plus), isang serye ng mga round-table 
discussion tungkol sa teatro at pedagohiya ng TXS kung saan inimbitahan 
ang mga panauhin at eksperto sa partikular na mga paksa upang makilahok 
sa talakayan. Ang Character Study ay isa ring kapana-panabik na bahagi 
kung saan ibinahagi ng mga artista ng TXS ang tungkol sa mga karakter na 
kanilang ginampanan at kung paano nila iprinoseso, binuo, at ginampanan 
ang mga ito. Isa pa rito ang TXS Line Wars, isang game show competition 
ng mga artista ng TXS tungkol sa pag-aaral at paghahatid ng mga linya 
sa teatro. Panghuli ang TXS Reacts kung saan tumugon naman ang mga 
miyembro sa mga terminolohiya at parirala sa teatro. Hindi lamang nagbigay 
ng impormasyon ang TXS EXTRA sa mga manonood at tagasuporta nito, 
pinanatili rin nitong aktibo at abala ang mga miyembro sa mga programa ng 
kompanya mula Hulyo 2020 hanggang Mayo 2021.

Noong Disyembre 2020, ipinagdiwang ng TXS ang ika-10 anibersaryo 
nito sa pamamagitan ng Ang Unang Dekada, isang online theater festival na 
ginugunita ang sampung matagumpay na taon ng kompanya mula nang itatag 
ito noong 2010. Ang mga bahagi ng festival na ito ay idinisenyo at inayon sa 
pag-iral, karanasan, at kahusayan ng kompanya. Nakahati sa mga sumusunod 
na bahagi Ang Unang Dekada:

A.	 VSKITS
Maiiksing video na nagpapakita ng mga eksena at piling bahagi mula 
sa mga tanyag na produksiyon ng TXS sa nakalipas na sampung taon.

B.	 TXS Recall
Nakilahok ang mga kasalukuyang miyembro, alumni, at aplikante ng 
TXS sa mga pag-uusap na nagbalik-tanaw sa kanilang mga karanasan 

sa teatro, proseso ng pag-eensayo, at mga hindi malilimutang sandali 
kasama ang The Xavier Stage at mga produksiyon nito.

C.	 The Man and the Stage
Isang panayam kay Hobart P. Savior, ang Tagapagtatag na Artistic 
Director ng The Xavier Stage. Tinalakay sa panayam kung paano 
naitatag ang The Xavier Stage, pati na ang kaniyang proseso sa 
dramaturhiya, direksiyon, at malikhaing gawa. Tinalakay din ang 
anyo ng teatro na isinusulong ng kompanya.

D.	 Best of TXS
Ipinalabas online sa opisyal na Facebook page ng TXS sa limitadong 
panahon ang mga pangunahing produksiyon na tumanggap ng 
magagandang puna, at nagkaroon ng malaking epekto sa mga 
manonood. Kabilang na rito ang Ulilang Tahanan (2011), The Post 
Office (2012), A Midsummer Night’s Dream (2013), Barracks ni Tenyente 
Fuego (2013), Dial M for Murder (2015), at Panunuluyan (2017). 

E.	 TXS Anniversary Revue
Itinampok sa rebyung ito ang mga tagumpay ng kompanya sa 
nakalipas na sampung taon. Ipinakita rin ang mga recap, montage, 
patotoo, pagtatanghal, at mga mensahe mula sa kasalukuyan at 
dating mga artistic director.

Nagbunga rin ng positibo ang pandemya para sa The Xavier Stage dahil 
naging mas madali ang pagbuo ng mga koneksiyon sa ibang grupo. Lumahok 
ang kompanya sa CCP Tuloy Po Kayo, isang online multi-arts festival na 
pumalit sa PASINAYA. Itinampok sa nasabing festival ang isang pre-recorded 
na pagtatanghal ng Nang Lumuha ang mga Tala sa Gitna ng Lawa ni Arthur 
Casanova bilang bahagi ng “Palabas” segment. Ang CCP Tuloy Po Kayo ay 
isinagawa mula 19-28 ng Marso 2021 sa mga online at social media platform 
ng CCP.

Bukod pa rito, pinalawig din ng TXS ang Paglimbag, ang programa na 
nagbibigay-daan sa kompanya na maglingkod sa mga kasaping institusyon 
sa pamamagitan ng mga kolaborasyon at kooperasyon. Sa panahon ng 
pandemya, nakipag-ugnayan ang The Xavier Stage sa dalawang Unibersidad 
ng Ateneo upang itaguyod ang teatro at ang sining gamit ang mga online 
platform. Kabilang na rito ang mga proyektong:

A.	 “Halina! Filipina—A collaboration of Ateneo Theater Groups 
for Women’s Month”

Ibinida rito ang mga pagtatanghal mula sa mga dulang nakatuon sa 
mga danas ng kababaihan kasabay sa paggunita ng National Women’s 

Month. Ang mga artista mula sa Ateneo ENTABLADO (Ateneo de 
Manila), Teatro Ateneo (Ateneo de Zamboanga), at Teatro Aliento 
de Ateneo (Ateneo de Naga), kasama ng The Xavier Stage, ay 
nagtagpo para sa pagdiriwang at pagtatanghal na ito.

B.	 Inanyayahan ng Teatro Ateneo ng Ateneo de Zamboanga si Josey 
Rex Soriano, Artistic Director ng TXS (2019–2025), upang 
magsagawa ng isang production management workshop.

Sa ikalawang Virtual Theater Season (TA 2021–2022), inihandog ng The 
Xavier Stage ang I-Halo Halo. Tampok sa season na ito ang mga produksiyong 
tumatalakay sa mga isyung may kinalaman sa kasarian, pagmamahal sa 
sarili, kalusugang pangkaisipan, edukasyon ng mga botante, at kamalayang 
panlipunan at pampolitika. Itinanghal ng kompanya ang mga produksiyong 
ito gamit ang teknolohiyang digital at ipinalabas sa pamamagitan ng Zoom 
at mga cross-post sa Facebook. Isinagawa rin ang mga talk back session 
upang makalap ang mga tanong at tugon mula sa mga online na manonood. 
Layunin ng mga sesyong ito na hikayatin ang pagbabahagi ng mga pananaw 
ng manonood at mapalalim ang kanilang aktibong partisipasyon. Ang Halo 
Halo Virtual Theater Season ay binubuo ng mga sumusunod na produksiyon:

A.	 LAYERS
Tinutunton ng kuwentong ito ang buhay ni Adam, isang estudyante 
sa kolehiyo na nahihirapang makibagay sa “new normal.” Dahil sa 
online setup ng kanilang klase, kailangan niyang gumawa ng Who Am 
I vlog bilang proyekto. Sa kaniyang pagtupad ng asignatura, isa-isang 
nabubunyag ang mga suson ng kaniyang pagkatao.
Manunulat: Rizza Mae Almonia
Mga Tema: Kasarian at Pagmamahal sa Sarili
Petsa ng Pagpapalabas: 24 Setyembre 2021

B.	 MISS[ING]
Isang imbestigador ng pulisya ang sumusuri sa tatlong suspek sa 
isang kaso ng nawawalang tao. Isinasailalim niya sa imbestigasyon 
ang isang pastor, isang alagad ng sining, at isang negosyante. Sa gitna 
ng imbestigasyon, unti-unting nabubunyag ang mga karumal-dumal 
na katotohanan sa likod ng pagkawala ng biktima.
Manunulat: Camzie Reyes
Mga Tema: Bayan at Korupsiyon
Petsa ng Pagpapalabas: 26 Nobyembre 2021

C.	 BAKIT ‘DI NA TAYO NAGLALARO
Ipinakikilala si Jackbert, isang empleadong manhid at walang gana 
sa buhay. Dahil sa sunod-sunod na masamang pangyayari sa loob ng 

isang araw, nagpasya siyang tapusin na ang lahat. Ngunit bago niya 
maisakatuparan ito, isang misteryosong batang kamukha niya ang 
biglang sumulpot at humadlang sa kaniyang plano.
Manunulat: Isaac Matthew Arguelles
Mga Tema: Pagtanggap, Pagmamahal sa Sarili, at Pamilya
Petsa ng Pagpapalabas: 20 Disyembre 2021

D.	 SA LOOB NG ISIPAN
Isang sikolohikong drama tungkol kina Ben at Benjie, dalawang 
kabataang magkaibigan na nagsisikap ayusin ang kanilang damdamin 
dulot ng isang traumatikong pangyayari na ikinasawi ng kanilang 
kababatang kaibigan. Habang umuusad ang kuwento, naibubunyag 
na ang kanilang akala ay malayo sa katotohanan.
Manunulat: Yance Noel Tapulgo
Tema: Kalusugang Pangkaisipan
Petsa ng Pagpapalabas: 21 Enero 2022

E.	 TUYOK
Kuwento ito ng barkadahang masayang nag-iinuman, subalit 
sinusubok ang kanilang pagkakaibigan nang maubusan sila ng alak. 
Nagkaroon ng tensiyon at pagtatalo kung sino ang dapat bumili at 
kung anong inumin ang susunod nilang bibilhin.
Manunulat: Jules Pamisa
Tema: Edukasyong Pangbotante
Petsa ng Pagpapalabas: 23 Pebrero 2022

F.	 UNA
Tungkol ito sa tiyak na kapalaran ni Lily. Hirap si Maddie, ang 
kapatid, na tanggapin ang malubhang kalagayan ni Lily. Ngunit sa 
huling yugto ng buhay ni Lily, mas lalo silang naging malapit sa isa’t 
isa at binalikan ang kanilang masasayang unang karanasan kasama 
ang matalik nilang kaibigang si Noah.
Manunulat: Tat Soriano
Mga Tema: Kasarian, Pag-ibig, Pagkawala, at Representasyon
Petsa ng Pagpapalabas: 27 Marso 2022

Bukod sa mga online na produksiyong nabanggit, tinitiyak ng The Xavier 
Stage na ipagpatuloy ang Teatro Talakayan—ang programang nakatuon sa 
paghubog at pagpapaunlad ng mga bagong lider at artista ng kompanya. 
Kaugnay nito, isinagawa ang isang taunang proyekto noong 2022 na 
pinamagatang E-CADEMY. Layunin nitong ihanda ang kasalukuyang mga 
miyembro, aplikante, nagsasanay, at residenteng miyembro sa pagbabalik 
ng face-to-face at live na pagtatanghal matapos ang pandemya. Nag-aalok 
ang E-CADEMY ng mga birtuwal na palihan sa tatlong track: Creative 

Track, Management Track, at Performance Track. Sa ilalim nito, may anim na 
espesyalisasyon: directing, playwriting, production management, stage management, 
leadership, at creative pedagogy and artistry.

Bilang isang teatro na may panlipunang pananagutan, isinagawa rin 
ng The Xavier Stage ang programang pang-abot-tulong na Bulig para sa 
kamalayan sa kalusugang pangkaisipan. Pinamagatan ang programang You 
are a Mosaic. Sa programang ito, ibinahagi ng piling artista ng TXS ang 
kanilang mga karanasan sa pagharap sa mga pangamba, hamon, at presyur 
sa buhay—mga karanasang humubog sa kanila upang maging mas matatag 
na indibidwal. Ipinakilala rin sa programa ang konseptong ang bawat tao ay 
isang mosaic na binubuo ng bawat tao ring kaniyang nakakasalamuha sa buhay.

Panghuli, upang matiyak ang mabuting kalagayan ng bawat miyembro 
ng TXS, isinagawa ng kompanya ang peer sharing sa pamamagitan ng isang 
buddy-system. Nagpalalim ito ng ugnayan sa pamamagitan ng aktibong 
pakikinig at bukas na komunikasyon. Isinagawa rin ang TXS Tambay—
isang aktibidad ng pagkakakilanlan at pagbubuklod. Layunin ng mga ito 
ang pagtataguyod ng bukas na loob, tiwala, at kompiyansa sa pagitan ng 
mga kasapi.

Ang Pagbabalik ng The Xavier Stage sa Entablado

Humuhupa na ang pandemya sa buong mundo at unti-unti nang 
bumabalik sa normal ang lahat. Simula Agosto 2022, nagsimula na 
ring magpatupad ang Xavier Ateneo ng hybrid na paraan ng pagtuturo 
at pagkatuto. Bumalik na ang mga estudyante sa kampus; kasabay nito, 
muling isinagawa ang mga programang pangkultura ng unibersidad, at 
muling bumalik sa entablado ang The Xavier Stage sa pamamagitan ng 
Give Me Back My Husband—isang adaptasyon ng A Matter of Husbands ni 
Ferenc Molnàr na isinalin at idinirehe ni Tat Soriano. Itinanghal ito noong  
2 Disyembre 2022 sa Fr. Francisco R. Demetrio SJ Gallery ng Museo de Oro 
bilang bahagi ng pagdiriwang ng Xavier University Festival Days.

Muling binuhay ng kompanya ang sining sa unibersidad sa pamamagitan 
ng mga Bantawan na edukasyonal na pagtatanghal na nilahokan ng mga 
bagong kasapi mula Batch 13 hanggang 15, pati na rin ng mga manonood na 
nararapat makapanood ng alinman sa kanilang mga dula. Sa pagbabalik sa 
entablado, nagsagawa ang kompanya ng sunod-sunod na audition, workshop, 
pagsasanay, writing labs, at pagtatanghal ng mga one-act play hanggang mga 
full-length play. Mula 2023 hanggang sa kasalukuyan, may dalawang season 

na ang kompanya—at nalalapit na ang kanilang ikalabindalawang season, 
kasabay ng pagdiriwang ng ikalabinlimang taon ng The Xavier Stage.

Mula nang itatag at sa gabay ng artistic director, nakabuo ang malikhaing 
grupo ng TXS ng hanay ng mga produksiyon na may tematikong disenyo 
upang tumugon sa panawagan ng panahon at matugunan ang pangangailangan 
ng mga manonood. Itinuturing ng kompanya na lahat ng produksiyong 
inihahandog sa bawat season ay may layuning edukasyonal at nagtataguyod 
ng panlipunan at makataong pag-unlad. Isa sa pangunahing adhikain nito 
ang pagpapalawak ng diskurso at kritikal na pag-iisip ng mga manonood. 
Dahil hangarin ng kompanya ang pagiging matatag at pangmatagalang 
sustenabilidad sa pananalapi, pinananatili din ng TXS ang balanse sa 
pagitan ng pagtatanghal ng mga produksiyong nakabatay sa adbokasiya, mga 
produksiyong nangangalap at nagpapanatili ng mas maraming tagatangkilik, 
at mga produksiyong may tiket at ipinagbibili.

Noong 2023–2024, tinagurian ng TXS ang kanilang season bilang 
Mythic. Noong 2024–2025, ipinakilala naman ng kompanya ang mga 
produksiyon sa season ito na may temang Tragoedia. At para sa 2025–2026, 
ipinagdiriwang ng kompanya ang kanilang Crystal Year, labinlimang taon 
ng tuloy-tuloy na pagbibigay-kahulugan sa teatro sa Xavier University at sa 
komunidad na pinaglilingkuran nito.

Mythic | 2023–2024

Ang Mythic ay serye ng mga produksiyon ng mga alamat, salaysay tungkol 
sa mga diyos at espiritu, mga bulong ng gabi, mga hangganan ng paniniwala 
at pamahiin, at ng mga posibilidad na itinatago ng mga bituin. Sa ikalabing-
isang theater season na ito, pinalalabo ang hanggahan sa pagitan ng likas at 
di-likas na buhay, alamat at agham, realidad at kababalaghan, at katotohanan 
at haka-haka.

Nakapaloob sa season na ito ang mga produksiyong:

1.	 Birhen ni Abigail James | 20-21 Enero 2023
2.	 The Witches’ Hour | 24-25 Pebrero 2023

Bulan ni Jim Raborar
Bro-ha ni Tat Soriano 

3.	 Mythic Shorts Volume 1 | 25-26 Agosto 2023
Ayo ni Camzie Reyes
Tagabulong ni Tat Soriano

4.	 The Unreachable Star ni Layeta Bucoy | 26-27 Oktubre 2023 
5.	 Zombesties – 2 Disyembre 2023 | 10 am | 3 pm | 6 pm | XU LT

6.	 A Midsummer Night’s Dream – 28 Pebrero hanggang 6 Marso 2024
7.	 Broken Worlds | 30 Abril hanggang 3 Mayo 2024

Saglit ng TXS Creatives
Mga Halimaw Rin Kami ni Jules Pamisa

Tragoedia | 2024 – 2025

Itinanghal dito ang mga produksiyon na tumatalakay sa pagdurusa ng tao, 
tadhana, at mga kapintasan ng pagkatao na humahantong sa kapinsalaan. 
Sinasalamin sa mga dula ang mga trahedya—payak man o masalimuot—na 
may sapat na lalim upang gabayan ang mga manonood tungo sa katarsis.

Kasama sa season na ito ang mga produksiyong:

A.	 Dalwang Trahedia | 28-31 Oktubre 2024
The Unreachable Star ni Layeta Bucoy
Napapanahon ni Rafael Paolo Jimenez

B.	 Sonyeo Nasaag ng TXS Creatives | 29 Nobyembre 2024 
C.	 The Post Office | 26 Pebrero hanggang 5 Marso 2025

Makinang na Taon ng The Xavier Stage

Labinlimang Taon ng Teatro na Naghuhubog at Nagbabago

Muling itinanghal dito ang mga minahal at tumagal na dula sa paglipas ng 
mga taon. Ang mga dulang ito ang humubog sa uri ng praktika ng teatro 
na malinaw na nagtakda ng direksiyon ng kompanya sa larangan ng sining 
at estetika, produksiyon, at panlipunang adbokasiya. Tumutugon din ang 
kompanya sa mga hamon at katiwalian na kinahaharap ng bansa. Ang mga 
produksiyong tampok ngayong season ay nagdadala sa kompanya sa mas 
malawak na hanay ng manonood at tiyak na makatatanggap ng suporta at 
pagtangkilik mula sa kanila.

Kasama sa Season:

A.	 The Unreachable Star | 5-6 Setyembre 2025
B.	 Barracks Ni Tenyente Fuego | 15-22 Oktubre 2025
C.	 Fertile Unrest | 4-5 Disyembre 2025
D.	 Ten Little Indians | 25-28 Pebrero hanggang 4 Marso 2026
E.	 Dalawa sa Dalawang Gabi | 1-4 Hulyo 2026

Patungo sa Ikalabinlimang Taon at Higit Pa

Ipagpapatuloy ng The Xavier Stage ang mga produksiyong repertoryo at 
pagtatanghal ng mga bagong likhang dula na napapanahon at makabuluhan 
sa komunidad. Palalakasin nito ang praktika ng teatro sa pamamagitan 
ng maayos na direksiyon at sustenableng programang pangkaunlaran, 
epektibong pamamahala, at matatag na artistiko at pinansiyal na kalusugan. 
Dagdag pa rito, pauunlarin nito ang pedagohiya sa pagsasanay at pagbubuo 
ng pagpapahalaga upang mahubog ang kakayahan ng mga artista sa kahusayan 
sa sining.

Pagtitibayin din ng The Xavier Stage ang ugnayan nito sa mga 
stakeholder, katuwang na institusyon, prodyuser, at isponsor sa pamamagitan 
ng dekalidad na pagtatanghal, pagtupad sa mga estratehikong layunin, at 
pagpapanatili ng integridad bilang isang kompanyang panteatro. Iuulat 
nito sa iba’t ibang institusyon ang mga pinakabagong produksiyon, gawaing 
panlipunan, adbokasiya, at mga gawaing ekstensiyon. Magpapadala rin ito ng 
mga panukala para sa suporta o isponsorsyip sa mga proyektong nakalilikha 
ng kita at kayang tustusan ang sarili gaya ng mga pagtatanghal, mga palihang 
may tagapagtaguyod, paglilibot, propesyonal na serbisyo, grant, donasyon, 
at endowment.

Pinakamahalaga, pauunlarin at pananatilihin pa ng The Xavier Stage 
ang mga manonood nito sa pamamagitan ng pagbibigay ng dekalidad na 
produksiyon at aktibong pakikipag-ugnayan sa kanila sa iba’t ibang midya. Sa 
pamamagitan ng mga manonood, natutupad ng TXS ang pangakong pukawin 
at panatilihin ang kultural na muling pagsilang. Sa huli, sa pamamagitan ng 
kanilang mga tagapanood, pinatutunayan ng kompanya ang katuparan ng 
kanilang misyon—ang matagumpay na paghubog at pagbibigay-inspirasyon 
sa lipunan sa pamamagitan ng sining ng pagtatanghal.

